
 

 

 
 
Pou Piblikasyon Imedya: 12/11/2019  GOUVÈNÈ ANDREW M. CUOMO 
 
 

GOUVÈNÈ CUOMO SIYEN LEJISLASYON KI BAY VETERAN YO TE REFIZE 
LIBERASYON ONORAB AKÒZ IDANTITE LGBTQ YO, DWA POU YO RETABLI 

AVANTAJ ETA NEW YORK YO  
  

Cuomo: "Anpil manm militè te soti nan lame a sèlman poutèt sa yo ye. Pou plis 
agrave sitiyasyon an, yo te refize ba yo sèvis ak avantaj yo te merite kòm manm 

fòs lame nou yo ki te batay pou pwoteje peyi nou an ak defann ideyal nou yo. 
Avèk mezi sa a, n ap korije mal sa epi voye yon mesaj bay veteran LGBTQ yo pou 

di yo n ap defann yo, menm jan yo te fè sa pou nou".  
  
  
Gouvènè Andrew M. Cuomo te siyen jodi a lejislasyon (S.45B/A.8097) ki dekrete Lwa 
sou Retablisman Onè a (Restoration of Honor Act), ki bay veteran LGBTQ yo te refize 
bay yon liberasyon onorab akòz oryantasyon seksyèl yo oswa idantite seksyèl yo dwa 
pou yo aplike pou yo retabli avantaj veteran Eta New York yo. Nan kad règleman ki rele 
Pa Mande Pa Di a (Don't Ask Don't Tell) ak lòt règleman similè yo, plizyè santèn 
veteran pa te resevwa liberasyon onorab. Kòm rezilta, moun sa yo pa kalifye pou 
avantaj veteran yo. Pandan ke desizyon yo sou liberasyon nan lame, se gouvènman 
federal la sèlman ki ka chanje yo, Lwa sou Retablisman Onè a pèmèt veteran sa yo 
aplike pou yo reklame avantaj Eta New York yo.  
  
"Anpil manm militè te soti nan lame a sèlman poutèt sa yo ye. Pou plis agrave 
sitiyasyon an yo te refize ba yo sèvis ak avantaj yo te merite kòm manm fòs lame nou 
yo ki te batay pou pwoteje peyi nou an ak defann ideyal nou yo", Gouvènè Cuomo te 
deklare. "Avèk mezi sa a, n ap korije mal sa epi voye yon mesaj bay veteran LGBTQ yo 
pou di yo n ap defann yo, menm jan yo te fè sa pou nou."  
  
Pwojè lwa a retabli tou kalifikasyon pou avantaj pou veteran yo ki pa te resevwa 
liberasyon onorab yo akòz twomatis seksyèl nan lame, lezyon serebral twomatik oswa 
twoub estrès postwomatik. Sa fè New York se premye eta nan peyi a ki retabli avantaj 
veteran ki pa te resevwa liberasyon onorab yo swa akòz tomatis sa yo oswa akòz 
idantite LGBTQ yo.  
  
Senatè Brad Hoylman te deklare, "Dapre yon rechèch biwo mwen an te fè nan lane 
2015, gen plis pase 50 avantaj nan Eta New York yo te refize veteran LGBTQ yo ki pa 
te resevwa liberasyon onorab poutèt oryantasyon seksyèl yo, idantite seksyèl yo oswa 
ekpresyon seksyèl yo. Menm si Ameriken masisi ak lesbyèn yo te rive sèvi ouvètman 
nan lame pandan apeprè yon deseni, plizyè jenerasyon Ameriken LGBTQ yo toujou pa 
kapab gen aksè ak anpil avantaj veteran akòz estati liberasyon militè yo. Nou ap resi 
rezoud enjistis sa a lè nou adopte Lwa sou Retablisman Onè a, gras a yon nouvo 
majorite nan Sena a ke lidè Andrea Stewart-Cousins te dirije ki kanpe byen djanm an 
favè dwa LGBTQ yo. Mwen rekonesan anvè manm Asanble ki te prezante pwojè lwa 
avèk mwen an, Didi Barrett paske l te travay ak mwen pou adopte pwojè lwa sa a, 
manm Asanble Buchwald pou tout ane li te defann lejislasyon sa a, anvè gwoup k ap 



 

 

defann dwa LGBT yo tankou SAGE ki te lite pou kominote nou an pandan plizyè deseni 
epi anvè Gouvènè Cuomo paske li siyen l vin lwa jodi a".  
  
Manm Asanble Didi Barrett te deklare, "Nou pa dwe gason ak fanm vanyan ki te mete 
lavi yo an danje pou pwoteje libète nou yo anyen eksepte respè ak sipò lè yo tounen 
lakay yo. Malerezman, sa pa te konsa pou twòp nan veteran nou yo nan kominote 
LGBTQ a, sila yo ki soufri twomatis ak sila yo k ap lite ak twoub sante mantal ak 
konpòtmantal yo. 'Move dosye' pa dwe anpeche gason ak fanm militè yo gen aksè a 
avantaj ak resous yo merite lè yo tounen lakay yo. Avèk Lwa sou Retablisman Onè ki 
adopte a, nou ka resi mete fen nan pratik imoral sa. Mwen remèsye gouvènè a paske li 
te siyen lejislasyon inovatè sa epi ede nou korije gwo mal sa."  
  
Siyati pwojè lwa a jodi a se dènye etap nan angajman Gouvènè Cuomo pran pou bay 
plis pwoteksyon ak egalite pou kominote LGBTQ a nan New York. Mwa pase a, New 
York te vin premye eta nan peyi a ki egzije tout anplwaye nan sèvis veteran li yo gen 
sètifikasyon nan fòmasyon sou konpetans LGBTQ ak VIH+. Tout anplwaye nan 
Divizyon Sèvis pou Veteran yo (Division of Veterans' Services) nan eta a dwe resevwa 
fòmasyon sou konpetans kiltirèl MMAA Rainbow Shield la, ki fèt pou ede fòme ak 
responsabilize defansè ak avoka ki sèvi kominote militè ak veteran LGBTQ ak VIH+ la. 
Nan mwa Out ki sot pase a, Gouvènè a te anonse opozisyon plizyè ajans a 
pwopozisyon gouvènman federal la te fè pou afebli pwoteksyon swen sante pou moun 
ki transeksyèl ak moun ki pa konfòm a yon sèks yo, epi Depatman Sèvis Finansye 
(Department of Financial Services) Eta New York la, Divizyon Dwa Moun lan ak Biwo 
Sèvis pou Timoun ak Fanmi an (Office of Children and Family Services) mande 
gouvènman federal la pou yo abandone pwopozisyon Depatman Sante ak Sèvis Sosyal 
Etazini an (U.S. Department of Health and Human Services) ki ap afebli pwoteksyon 
kont diskriminasyon pou moun ki transeksyèl ak moun ki pa konfòm a yon sèks yo epi 
limite kalite asirans ki dwe konfòme yo avèk pwoteksyon kont diskriminasyon Lwa sou 
Swen Abòdab la (Affordable Care Act, ACA). Nan mwa Jen an, Gouvènè Cuomo a te 
siyen lejislasyon ki entèdi yo itilize defans "panik omoseksyèl ak transeksyèl" la nan 
pwosedi kriminèl yo. Nan mwa avril, kòm entèdiksyon militè pou transeksyèl 
gouvènman federal la te antre anvigè, Gouvènè a te bay Divizyon Sèvis pou Veteran 
yo, ansanm ak Divizyon Zafè Militè ak Lamarin yo (Division of Military and Naval 
Affairs), ansanm ak Divizyon Dwa Moun nan (Division of Human Rights) enstriksyon 
pou yo bay tout sèvis ak resous ki nesesè pou manm militè ki transeksyèl yo ki te 
deplase akòz politik federal abominab la ki sipòte diskriminasyon nan fòs lame a ak 
afebli sekirite nasyonal la. Nan mwa Janvye a, Gouvènè Cuomo te siyen Lwa sou 
 Non-Diskriminasyon Akoz Ekspresyon Sèksyèl la (Gender Expression Non-
Discrimination Act), yon lwa enpòtan ki entèdi patwon yo, enstitisyon edikatif yo, 
pwopriyetè kay yo, kreditè yo, ak lòt moun diskrimine kont moun sou baz idantite oswa 
ekspresyon seksyèl.  

